
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2020 ԹՎԱԿԱՆԻ ՄԱՐՏԻ 12-Ի N 284-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ

	1. 
Ֆինանսների նախարարություն
	20.02.2026
01/34-2/2923-2026

	ՀՀ վարչապետի աշխատակազմի ղեկավարի 05.02.2025թ. N 02/11.4/3252-2026 գրությամբ ներկայացված՝ ««Հայաստանի Հանրապետության կառավարության 2020 թվականի մարտի 12-ի N 284-Ն որոշման մեջ փոփոխություններ և լրացումներ կատարելու մասին»» ՀՀ կառավարության որոշման նախագծի (այսուհետ՝ Նախագիծ) վերաբերյալ հայտնում ենք, հետևյալը.
	

	Ներկայումս կենսաթոշակների և նպաստների կանխիկ վճարման ծառայություններն իրականացվում են «Հայփոստ» ՓԲԸ-ի միջոցով, որի դիմաց պետության կողմից վճարվող սակագինը կազմում է վճարվող գումարի 1.63%-ը: Այն իրականացվում է 2026թ.-ի պետական բյուջեով նախատեսված 1102 «Կենսաթոշակային ապահովություն» ծրագրի «11002. Կենսաթոշակների և այլ դրամական վճարների իրականացման ապահովում» միջոցառման շրջանակներում, բյուջեն՝ 603.3 մլն դրամ:
Հարկ է նշել, որ 01.04.2026թ.-ից սկսած կենսաթոշակների և պարբերական բնույթի այլ վճարները (այդ թվում նաև պարգևավճարների, ծերության նպաստների, հաշմանդամության նպաստների, կերակրողին կորցնելու դեպքում նպաստների) նախատեսվում են իրականացնել բացառապես անկանխիկ եղանակով, որի արդյունքում կանխիկ վճարման փոստային ծառայությունների գծով ակնկալվում են բյուջետային միջոցների տնտեսումներ։
Անկանխիկ եղանակով վճարմանն անցնելու հանգամանքով պայմանավորված՝ Նախագծով առաջարկվում է տեղաշարժման սահմանափակումներ ունեցող անձանց համար բանկային ծառայությունների հասանելիությունն ապահովել սուրհանդակային ծառայությունների միջոցով, որի ձեռքբերման սակագներն ու պոտենցիալ շահառուների թվաքանակի վերաբերյալ տեղեկությունները, և ըստ այդմ՝ Նախագծի ֆինանսական գնահատականը Նախագծի հիմնավորմամբ ներկայացված չէ: Հիմնավորմամբ ներկայացված է միայն այն, որ սուրհանդակային ծառայությունների ձեռք բերման ուղղությամբ բանկերի կատարած ծախսերի փոխհատուցումը կտրամադրվի կենսաթոշակների և նպաստների վճարման ծառայությունների գծով նախատեսված ծախսերի (1102-11002) հաշվին։
 Ելնելով բյուջետային միջոցների առավել արդյունավետ կառավարման նպատակադրումներից՝ հայտնում ենք, որ Նախագծի վերաբերյալ դիրքորոշում կարող ենք հայտնել համապատասխան հաշվարկ-հիմնավորումների և ֆինանսական ազդեցության գնահատականների առկայության դեպքում։
	Ընդունվել է ի գիտություն։
Ներկայումս բանկերի հետ իրականացվում են քննարկումներ՝ կազմակերպությունների կողմից  սուրհանդակային ծառայություններ մատուցելու սակագները հստակեցնելու ուղղությամբ: Շահառուների թվի և սակագների խիստ նախնական գնահատականներով կատարված կանխատեսումները ներկայացված են նախագծի հիմնավորման մեջ։

	2. Կենտրոնական բանկ
	24.02.2026
15.1-07/166-26

	Ուսումնասիրելով «Հայաստանի Հանրապետության կառավարության 2020 թվականի մարտի 12-ի N 284-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագիծը (այսուհետ՝ Նախագիծ), հայտնում ենք հետևյալը. 
	

	1. Նախագծի 1-ին կետի 1-ին ենթակետում առաջարկում ենք «բանկը կարող է» բառերը փոխարինել «բանկը համապատասխան  հնարավորությունների առկայության պարագայում կարող է» բառերով։
	Ընդունվել է։
Նախագծի 1-ին կետի 1-ին ենթակետում կատարվել է համապատասխան փոփոխություն։

	2. Քանի որ, Հայաստանի Հանրապետության կառավարության 2020 թվականի մարտի 12-ի N 284-Ն որոշմամբ հաստատված հավելվածի 3.1 կետով արդեն նախատեսված են Շահառուի` Հայաստանի Հանրապետությունում լինելը բանկի կողմից հաստատելուն վերաբերող կարգավորումներ, առաջարկում ենք Նախագծի 1-ին կետի 1-ին ենթակետով լրացվող 7-րդ ենթակետը խմբագրել և Հայաստանի Հանրապետությունում լինելու մասին հայտարարություն ստորագրելու կարգավորումները նախատեսել գործող որոշման վերոգրյալ կետում:
	Ընդունվել է։
Հայաստանի Հանրապետությունում լինելը բանկի կողմից հաստատելուն վերաբերող կարգավորումները նախատեսվել են Հայաստանի Հանրապետության կառավարության 2020 թվականի մարտի 12-ի N 284-Ն որոշմամբ հաստատված հավելվածի 3.1-ին կետում։

	3. Նախագծի 1-ին կետի 1-ին ենթակետով լրացվող «դ» պարբերությունով նախատեսվում է, որ անկախ տարիքից՝ տեղաշարժման սահմանափակում ունեցող անձիք նույնպես կարող են առաքող կազմակերպության միջոցով իրականացնել իրենց իրավունքները: Կարծում ենք պարբերությունը հստակեցման կարիք ունի, քանի պարզ չէ, թե ինչ չափանիշներ են գործելու  տեղաշարժման սահմանափակում ունեցող անձանց որոշելու համար:
	Ընդունվել է ի գիտություն։
Հաշվի առնելով իրավակիրառ պրակտիկան՝ տեղաշարժման սահմանափակում անձը կարող է ձեռք բերել ոչ միայն տարիքային կամ հաշմանդամության սահմանափակում ունենալու հիմքով, այդ պարբերությունը նախատեսված է բոլոր այն դեպքերի համար, երբ օպերատիվ տեղեկություններով ի հայտ կգա սուրհանդակային ծառայություններից օգտվելու անհրաժեշտություն։ 

	4. Նախագծի 1-ին կետով լրացվող 13.2 կետով նախատեսվում է, որ սուրհանդակային ծառայության ձեռք բերման սակագինը նախապես համաձայնեցվում է լիազոր մարմնի հետ, սակայն պարզ չէ, թե ինչպես է խնդիրը կարգավորվելու, եթե համաձայնություն ձեռք չբերվի կողմերի միջև:
	Ընդունվել է։
Իրավակիրառ պրակտիկայից ելնելով՝ ենթադրվում է, որ համաձայնությունը ձեռք է բերվելու։

	Միևնույն ժամանակ առաջարկում ենք Նախագծով նախատեսել՝ սոցիալական ապահովության հաշվի պայմանագրի օրինակելի Ձևում կատարվող փոփոխություններից բխող, կողմերի միջև նոր պայմանագրերի կամ համապատասխան համաձայնագրերի կնքման հետ կապված կարգավորվում: 
	Ընդունվել է։
Նախագիծը լրացվել է հետևյալ բովանդակությամբ նոր՝ 2-րդ մասով․
«2. Սույն որոշումից բխող՝ լիազոր  մարմնի և բանկի միջև կնքված պայմանագրում փոփոխություններ և լրացումներ կատարվում են կողմերի փոխադարձ համաձայնությամբ և Հայաստանի Հանրապետության օրենսդրությամբ սահմանված կարգով` լրացուցիչ համաձայնագրեր կնքելու միջոցով, որոնք կհանդիսանան այդ պայմանագրի անբաժանելի մասը:»։

	3. Արդարադատության նախարարություն
	25.02.2026
27.0.1/8966-2026

	«Հայաստանի Հանրապետության կառավարության 2020 թվականի մարտի 12-ի N 284-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը՝
	

	1․ Նախագծի 1-ին կետի 1-ին ենթակետով լրացվող Որոշման հավելվածի 3-րդ կետի 7-րդ ենթակետի «դ» պարբերությամբ նախատեսվում է, որ բանկը, համապատասխան  հնարավորությունների առկայության դեպքում, կարող է սուրհանդակային ծառայություններ մատուցելու լիազորություն ունեցող կազմակերպության (այսուհետ՝ առաքող կազմակերպություն) կամ իր աշխատակիցների միջոցով իրականացնել շահառուի՝ բանկի հաճախորդի (բանկային հաշվի տիրոջ) իրավունքներ ձեռք բերելու, վճարային քարտի առաքման համար անհրաժեշտ գործողությունները, եթե շահառուն, ի թիվս այլնի, անկախ տարիքից՝ տեղաշարժման սահմանափակում ունեցող այլ անձ է։ Այս կապակցությամբ, առաջարկում ենք, իրավական ակտի հստակությունն ու որոշակիություն ապահովելու համար, հստակ սահմանել, թե ինչպես է հաստատվելու տեղաշարժման սահմանափակում ունենալու հանգամանքը, ինչ փաստաթղթեր են անհրաժեշտ ներկայացնել։
	Ընդունվել է։
[bookmark: _GoBack]Նախագծի 1-ին կետի 1-ին ենթակետով լրացվող Որոշման հավելվածի 3-րդ կետի 7-րդ ենթակետի «դ» պարբերությունը «այլ անձ է» բառերից հետո լրացվել է «(ըստ ստացված տեղեկությունների)» բառերով։


	2․ Նախագծով Որոշման հավելվածում լրացվում է հետևյալ բովանդակության նոր՝ 8-րդ ենթակետ, որի համաձայն՝ նշված դեպքերում, շահառուի բանավոր կամաարտահայտության հիման վրա լիազոր մարմնի ներկայացուցիչը կազմում է փաստաթղթի բովանդակությանը համապատասխանող արձանագրություն, որն ըստ առաքման եղանակի ստորագրում են՝ լիազոր մարմնի ներկայացուցիչը և առաքիչը՝ սույն ենթակետի «ա» պարբերության դեպքում, լիազոր մարմնի ներկայացուցիչը և բանկի ներկայացուցիչը՝ սույն ենթակետի «բ» և «գ» պարբերությունների դեպքում։ Սույն ենթակետում նշված կարգով կազմված և ստորագրված արձանագրության առկայության դեպքում փաստաթուղթը համարվում է ստորագրված շահառուի կողմից: 
Այս առումով, հարկ է նկատել, որ շահառուի բանավոր կամաարտահայտության հիման վրա լիազոր մարմնի ներկայացուցչի կողմից փաստաթղթի բովանդակությանը համապատասխանող արձանագրություն կազմելու և համապատասխանաբար լիազոր մարմնի ներկայացուցչի և առաքիչի միջև պայմանագիր ստորագրելու ընթացակարգը քաղաքացիաիրավական պայմանագրերի համատեքստում առաջարկում ենք վերանայել՝ դիտարկելով հօգուտ երրորդ անձի կնքվող պայմանագրի օրինակով: 
Մասնավորապես, քաղաքացիական օրենսգրքի 446-րդ հոդվածի 1-ին մասի համաձայն՝ հօգուտ երրորդ անձ է համարվում այն պայմանագիրը, որում կողմերը սահմանել են, որ պարտապանը պարտավոր է պարտավորությունը կատարել ոչ թե հօգուտ պարտատիրոջ, այլ` պայմանագրում նշված կամ չնշված երրորդ անձի, որն իրավունք ունի պարտապանից պահանջել իր օգտին կատարելու պարտավորությունը:
Նույն հոդվածի 2-րդ մասի համաձայն՝ երրորդ անձի կողմից պայմանագրով իր իրավունքից օգտվելու ցանկությունը պարտապանին հայտնելու պահից կողմերն առանց երրորդ անձի համաձայնության չեն կարող լուծել կամ փոփոխել իրենց կնքած պայմանագիրը, եթե այլ բան նախատեսված չէ օրենքով, այլ իրավական ակտերով կամ պայմանագրով: Հայաստանի Հանրապետության կենսաթոշակային օրենսդրությամբ նախատեսված դեպքերում լռությունը կարող է համարվել որպես երրորդ անձի կողմից պայմանագրով իր իրավունքից օգտվելու ցանկության հայտնում: 
Վերոնշյալ կարգավորումների բովանդակային վերլուծության արդյունքում, կարելի է արձանագրել, որ Նախագծով առաջարկվող ընթացակարգը՝ շահառուի բանավոր կամաարտահայտության հիման վրա արձանագրություն կազմելու կարող է ձևակերպվել, որպես երրորդ անձի կողմից պայմանագրով իր իրավունքից օգտվելու ցանկության արտահայտութուն լռության միջոցով, իսկ Միասնական սոցիալական ծառայության և բանկի միջև կնքվի հօգուտ երրորդ անձի պայմանագիր, որով բանկը կպարտավորվի ընդունել և հաճախորդի (հաշվի տիրոջ)՝ քննարկվող դեպքում կենսաթոշակառուի համար բացած հաշվի վրա մուտքագրել մուտք եղող դրամական միջոցները: 
Նշված գործընթացն արդյունավետորեն կարող է կազմակերպվել նաև «Սոցիալական աջակցության մասին» օրենքի 48-րդ հոդվածի 2-րդ մասի երրորդ կետով սահմանված կարգով՝ սոցիալական աշխատողի կողմից օրենսդրությամբ սահմանված դեպքերում տնայցեր կատարելու, անձի սոցիալական կարիքները գնահատելու, ինչպես նաև սոցիալական ծառայություններ տրամադրելու համար: 
	Ընդունվել է ի գիտություն։
Առաջարկությունը ենթակա է քննարկման հետևյալ տեսանկյուններից՝
1.  քաղաքացիական օրենսգրքի 446-րդ հոդվածի 2-րդ մասով նախատեսված՝ «Հայաստանի Հանրապետության կենսաթոշակային օրենսդրությամբ նախատեսված դեպքերում լռությունը կարող է համարվել որպես երրորդ անձի կողմից պայմանագրով իր իրավունքից օգտվելու ցանկության հայտնում» դրույթը խնդրո առարկա դեպքում կենսաթոշակային օրենսդրությամբ նախատեսված չէ, իսկ նախատեսելը պահանջում է մանրամասն և բազմաոլորտ ուսումնասիրություններ՝   պայմանավորված սոցիալական խմբի առանձնահատկությամբ,
2. անհրաժեշտ է սահմանել հօգուտ երրորդ անձի ծառայության և բանկի միջև կնքվող պայմանագրի օրինակելի ձև՝ Կենտրոնական բանկի և Արդարադատության նախարարության մասնագետների ակտիվ մասնակցությամբ,
3. բոլոր փոփոխությունները արմատական բնույթի են, ուստի դրանք հարկ է քննարկել և համաձայնեցնել նաև գործընկեր բանկերի հետ (նախագիծը համաձայնեցված է)։
Հաշվի առնելով այն հանգամանքը, որ նախագծի ընդունումը հրատապ է (նախագծի ընդունմամբ ապահովվելու է նաև կենսաթոշակների վճարումը անկանխիկ եղանակով այն դեպքերում, երբ բանկի ընտրության դիմումը ներկայացվել է մինչև որոշումն ուժի մեջ մտնելը)՝ առաջարկությունն այս պահին իրացնել հնարավոր չէ։


	3. Նախագծի 3-րդ կետն անհրաժեշտ է վերանայել և անցումային դրույթները նախատեսել սույն ակտի կարգավորումների, այլ ոչ՝ Հայաստանի Հանրապետության կառավարության 2020 թվականի մարտի 12-ի N 284-Ն որոշման համար՝ նկատի ունենալով «Նորմատիվ իրավական ակտերի մասին» օրենքի 13-րդ հոդվածի կարգավորումները:
	Ընդունվել է։
Նախագծի 3-րդ կետը խմբագրվել է։



